
						विकिस्रोतः तः

					

					


					
					
					पुटमेतत् सुपुष्टितम्

प्रहारः सर्वासामपि च विपदां विष्णुदयिते

ममोद्धारोपायं तव सपदि हारो विमृशतु ॥ २७ ॥



अलं कुर्वाणानां मणिगणघृणीनां लवणिमा

यदीयाभिर्भाभिर्भजति महिमानं लघुरपि ।

सुपर्वश्रेणीनां जनितपरसौभाग्यविभवा-

स्तवाङ्गुल्यस्ता मे ददतु हरिवामेऽभिलपितम् ॥ २८॥



तपस्तेपे तीव्रं  किमपि परितप्य प्रतिदिनं

तव ग्रीवालक्ष्मीलवपरिचयादाप्तविभवम् ।

हरिः कम्बु चुम्बत्यथ वहति पाणौ किमधिकं

वदामस्तत्रायं प्रणयवशतोऽस्यै स्पृह्यति ॥ २९ ॥



अभूदप्रत्यूहः सकलहरिदुल्लासनविधि-

र्विलीनो लोकानां स हि नयनतापोऽपि कमले ।

तवास्मिन्पीयूषं किरति वदने रम्यवदने

कुतो हेतोश्चेतो विधुरयमुदेति स्म जलधेः ॥ ३० ॥



मुखाम्भोजे मन्दस्मितमधुरकान्त्या विकसतां

द्विजानां ते हीरावलिविहितनीराजनरुचाम् ।

इयं ज्योत्स्ना कापि स्रवदमृतसंदोहसरसा

ममोद्यद्दारियज्वरतरुणतापं तिरयतु ॥ ३१ ॥



कुलैः कस्तूरीणां भृशमनिशमाशास्यमपि च

प्रभातप्रोन्मीलन्नलिननिवहैरश्रुतचरम् ।

वहन्तः सौरभ्यं मृदुगतिविलासा मम शिवं

तव श्वासा नासापुटविहितवासा विदधताम् ॥ ३२ ॥



कपोले ते दोलायितललितलोलालकवृते

विमुक्ता धम्मिल्लादभिलसति मुक्तावलिरियम् ।

स्वकीयानां बन्दीकृतमसहमानैरिव बला-

न्निबध्योर्वं  कृष्टा तिमिरनिकुरम्पैर्विधुकला ॥ ३३ ॥

